
CANTO PRIMMO








ARGOMENTO






Con Nicamoele i spiriti celesti

A-ô Nêuvo Mondo van a mille a mille

Pe difende Colombo da-i funesti

Genii, mentre a-i amene isoe tranquille

De Bahama ô s'approscima; ma questi

Convocæ da Maboia diao di Antille

Se conseggian intorno ai proprii caxi

In sciö Vulcan do monte Cotopaxi.








1

Alzâ vorrieivo un monûmento in rimma

A-ô primmo Eroe che meritasse in tæra

De filantropo sommo ô vanto e a stimma

Fra quanti son famosi in paxe e in guæra

Mostrando un mondo non scoverto primma

Che paixi innumerabili o rinsæra,

Che i Europei tanto inrichîva poi

De fræ, d’idee, d'industrie e de tesoi.



2

Muse, che in tanti lepidi suggetti

No m’ëi scarse d’aggiutto e de favô,

Dandome vive immagini e concetti

Spiranti amô dô giusto e patrio amô,

E ne-ô scrive o ciù vivo fra i dialetti

« O bello stile, ch’ô m'ha fæto onô, »

In questo ciù diffiçile travaggio

Nêuva forza ispiræme, estro e coraggio.

